
www.cangasnonsevende.org
Á XUNTA DE GALICIA

Consellería de Medio Ambiente, Territorio e Infraestruturas

San Caetano, s/n. 15781 - Santiago de Compostela
ASUNTO:
Orde do 23 de xullo de 2010 pola que se aproba inicialmente o Plan de ordenación do litoral de Galiza, se procede á apertura do trámite de información pública e se adoptan medidas cautelares.
 Alegacións ao Plan de Ordenación do Litoral

___________________-- con DI nº___________, maior de idade e con enderezo a efectos de notificación en __________________, Cangas do Morrazo 36940 PONTEVEDRA, no seu nome propio e en representación da rede de colectivos Foro Social de Cangas. 

Ante a publicación no DOGA nº 145  de data 23 de xullo de 2010 e utilizando o dereito a presentar alegación ao mesmo dentro do  período de información pública.
INTRODUCCIÓN:
A lei de Costas (lei 22/1988) recoñece o carácter público da costa e define a parte terrestre destes bens e os integra nun concepto territorial, a ribeira do mar; acota, regula e administra o seu uso e ocupación temporal. Esta lei xunto coa normativa adicional das CCAA son os instrumentos xurídicos dos que nos dotamos coa intención de preservar o patrimonio colectivo. A administración xeral do Estado español, a administración da Comunidade galega e os concellos son os responsábeis de que así sexa. 
Pon como obxectivos “establecer os criterios, principios e normas xerais para a ordenación urbanística da zona litoral fundamentada en criterios de perdurabilidade e sostibilidade, así como a normativa necesaria para garantir a conservación, protección e posta en valor das zonas costeiras”

FASES DO PROCESO:
· Maio de 2007: acordo do Consello da Xunta de iniciación do procedemento de elaboración e aprobación do Plan de Ordenación do Litoral.

· Febreiro de 2009: comunicación ao órgano ambiental o inicio do procedemento de Avaliación ambiental estratéxica.

· Abril de 2009: emisión do documento de referencia por parte do órgano ambiental, que guiará ao promotor do POL no proceso de Avaliación ambiental estratéxica.

· Maio de 2009: publicación do anterior acordo do Consello da Xunta e notificación aos concellos incluídos no anexo da lei 6/2007 e ás Deputacións provinciais.

· Maio de 2009: publicación no DOGA da Orde 14 de maio de 2009 pola que se acorda a suspensión cautelar previa á aprobación inicial do POL , durante o prazo dun ano dende a entrada en vigor desta orde ou ata a aprobación do POL, de maneira que as medidas de suspensión do artigo 1º desta orde serán de aplicación nos municipios con planeamento xeral non adaptado á lei 9/2002.
· Xaneiro de 2010: presentación da versión previa a aprobación inicial para o trámite de audiencia contemplado na lei 10/1995. 

· 23 de xullo de 2010: publicación no DOGA  a aprobación inicial do POL e inicio da exposición pública por un período de 2 meses.

Ante o proceso de elaboración do POL alegamos que:
A participación pública é claramente insuficiente:
O POL nunca contou coa participación da cidadanía e do movemento social na súa elaboración. Pensamos que un plan que non conta coa participación social non é legal nin eticamente defendible.
A  avaliación ambiental estratéxica é un instrumento de deseño do plan ou programa desde o punto de vista ambiental que se engade aos demais instrumentos de deseño. Unha verdadeira participación democrática non consiste só en que os cidadáns formulen suxestións e alegacións nos períodos de consultas, sobre todo se despois non se teñen en conta en absoluto, senón en que se corresponsabilicen no proceso de decisións e para isto é preciso que se poida debater un plan ou programa ao longo de todo o seu proceso de elaboración. 
O protagonismo dado aos concellos ademais resultou totalmente noxento, posto que a maior parte de estes o único que queren é máis e máis urbanización para poderen financiarse. O brutal troco do POL realizado despois do período de consultas aos concellos é totalmente inadmisíbel.
DENTRO DO ÁMBITO DE ACTUACIÓN E FUNCIÓNS CITADAS NO POL FÁLASE DE:
· Considerar o litoral en conxunto como unha entidade espacial claramente individualizada e dotada dun alto valor que debe ser debidamente protexido desde unha perspectiva integral e dentro dunha política de desenvolvemento sostible.

· Sinalar e delimitar aqueles ecosistemas litorais e costeiros, praias e unidades xeomórficas e paisaxísticas, cuxas características naturais, actuais ou potenciais, xustifiquen a súa conservación e protección.
· Fixar as directrices para a ordenación territorial dos municipios costeiros da Comunidade Autónoma de Galicia. Propiciar a ordenación a gran escala dos usos e actividade localizados no litoral, dende a perspectiva da necesaria protección e conservación das súas características e valores naturais.

· Lograr unha óptima coordinación das actuacións territoriais e urbanísticas entre as Administracións que operan sobre o litoral e o seu contorno terrestre (central, autonómica e local).

· Constituír a base para a elaboración dun programa coordinado de actuación do espazo litoral e a proposta de actuacións para a conservacións e restauración do espazo costeiro.

Esta declaración de intencións non se corresponde co exposto ao longo do POL. O modelo que aquí se presenta  provocaría graves efectos tanto no noso patrimonio natural como cultural. Implicaría a expansión urbana sobre o rural e a presión sobre espazos que resulta fundamental protexer. Implicaría desnaturalización da costa galega e sobre un territorio sumamente fráxil, e provocaría unha forte tensión colonizadora e urbanizadora. Para obter os obxectivos enumerados serían precisas políticas de ordenación proteccionistas e claramente restritivas co medio natural e cultural e que aseguren tamén a prevalencia do interese xeral e o use e disfrute por parte da poboación en xeral.

CARACTERÍSTICAS XERAIS DO POL:

A parte normativa de protección:

O POL no seu conxunto afecta a unhas 212.000Ha, das que perto das 80.000 Ha afectan á zona de protección dos 500m. 

Divídese en categorías segundo o nivel de prohibición de actuacións (construción). Na parte normativa de protección  establécense os usos autorizables en cada zona.

O POL divide a totalidade do territorio , do seu ámbito de aplicación, en áreas:

· Áreas continuas: área de protección ambiental (intermareal e costeira); mellora ambiental e paisaxística; ordenación de litoral.

· Dentro desta clasificación en areas de protección indica o POL que a ordenación municipal deberá valorar cuestións que tan só se poden e deben ter en consideración desde unha escala máis próxima á óptica do local, polo que a ordenación deberá  en coordinación cos resto das políticas de carácter territorial ou sectorial, establecer as clasificacións do seu termo municipal e determinar ademais destoutros ámbitos de entre os recollidos en áreas de mellora ambiental e paisaxística  e de ordenación do litoral. Aquí queda claro cal é papel do POL e a importancia que se lle dará as decisións dos plans xerais dos concellos e tamén a importancia da interrelación desta normativa con outras como a modificación recentemente aprobada (e cuestionada) da lei do solo, que para as construcións levantadas sen licenza antes do ano 2003  pretende permitir a súa regularización aínda que estean en zona de protección de costas ou de espazos naturais simplemente cun informe da Comisión Superior de Urbanismo. Isto pretende a legalización de vivendas, naves e outras edificacións executadas en infracción da lei de Costas e levantadas ilegalmente en primeira liña de praia. Esta modificación da lei do solo tamén considera a conversión de solo urbanizable de determinados asentamentos dispersos xurdidos ao marxe da normativa e antes de 2002.

· As áreas de protección intermareal e costeira son áreas cunhas características naturais singulares e tamén inclúe aquelas relacionadas coas formas e procesos litorais que son merecedoras dun tratamento especial.

· A  áreas de mellora ambiental ou paisaxística comprenden a paisaxe litoral próxima á costa. Engloba as chairas, as vertentes litorais e o espazo rural máis directamente asociado coa presenza do mar.

· As áreas de ordenación son as planicies costeiras e ladeiras ou montes de transición situados tras a fronte litoral.

· Áreas descontinuas: corredores; espazos de interese, rede de espazos naturais de Galiza.

· Os corredores, dentro desta categoría se recollen os cursos de auga e a súa vexetación de ribeira, así como os espazos adxacentes necesarios para o bo funcionamento dos hábitats de especial valor ecolóxico que os conforman.

· Os espazos de interese son aqueles que posúen unhas características singulares e homoxéneas que as fan merecedoras dun especial recoñecemento.

· Rede de espazos naturais de Galicia, conformada polos ámbitos que integran esta rede  conforme á lei 9/2001 de conservación da natureza.

· Establece tamén a categoría de asentamentos e de sistemas xerais territoriais. Nos sistemas xerais territoriais atópanse os que comprenden as grandes infraestruturas significativas como elementos articulados do territorio litoral, como portos estatais e autonómicos, aeroportos, ferrocarrís, estradas  e autovías de titularidade estatal e autonómica ou local ou calquera outra titularidade, instalacións de saneamento e depuración, etc.

As zonas son: protección máxima, ambiental ou corredor-ríos (67.144Ha); zona de grao intermedio, mellora ambiental ou paisaxística (48. 826Ha) e zonas de ordenación (46.826) definidas nun futuro por acordos cos concellos.

Nas zonas de protección suma ou máxima ábrese un abano moi amplo de excepcións; na zona de mellora ambiental ou paisaxística, o que se dan son normas xerais (moi flexíbeis) de preservación da paisaxe ou da biodiversidade dos ecosistemas. Non se marcan os límites do desenvolvemento urbanístico, quedando a expensas das interpretacións puntuais que faga a Consellería de MA, Territorio e Infraestruturas.

Usos permitidos nesas áreas de protección:

· En Áreas de Protección: Actividades de explotacións acuícolas e marisqueiras, deportivas, recreativas, de baño, enerxéticas,  aparcamentos, apertura de novos sendeiros, etc.

· En Áreas de Mellora : construción e rehabilitación de edificacións de turismo rural,  infraestruturas necesarias para as explotacións acuícolas, vivendas vinculadas ás explotacións agrarias, gandeiras ou forestais, mudanza de usos a residencial de edificacións de interese, etc

· Prohíbese as urbanizacións illadas pero se permite o solo industrial illado “nas mellores condicións de accesibilidade e impacto no territorio”.

· Nos núcleos tradicionais costeiros se poderán estabelecer novos crecementos urbanísticos “se por necesidades de crecemento do concello así o estiman oportuno”`[6 na Mariña lucense, 15 nas Rías Altas, 28 no Golfo Ártabro, 6 no Arco Bergantiñán, 39 na Costa da Morte, 59 nas Rías Baixas, 9 na Costa Sur]. A maioría enclavados en áreas de protección. Esta proposta de crecemento vai encontra da lei de costas 22/1988 que restrinxe de xeito claro a edificabilidade nesas zonas.

· En canto as edificacións e usos legalmente implantados antes da entrada en vigor do presente plan poderán seguir desenvolvendo a súa actividade con independencia da súa conformidade con el. O POL non supón o fora de ordenación das edificacións existentes, senón que a ordenación municipal conforme ao seu propio modelo será a que deba establecer os parámetros para a súa rehabilitación, renovación ou reforma.

Tendo en conta isto,

SOLICITAMOS QUE :
· Se contemple a protección e recuperación dos espazos recollidos no Rexistro Xeral de Espazos Naturais de Galicia creado polo decreto 82/1989, que cremos se lles debe dar a protección que merecen debido a súa importancia ambiental e vixencia legal. 
· A protección real de todos os humidais  comprendidos no catálogo galego e non soamente aqueles humidais de importancia internacional como se recolle no POL. Non se contempla a protección dos espazos naturais e humidais de interese local, nen sequera humidais recollidos no inventario de humidais da Galiza. Neste senso a protección da Lagoa de Vilariño, situada nun área de ordenación é claramente insuficiente, ou a la lagoa naturalizada da Congorza, que debera ter protección específica.
· A protección real de todos os leitos fluviais e as súas ribeiras. No POL permítense accións como: movementos de terras, dragados, modificacións dos leitos fluviais, ou construcións de instalacións para a implantación de paseos fluviais,  etc  que a todos ollos son incompatibles cunha verdadeira protección dos corredores fluviais. De feito é incongruente a súa cualificación como áreas de ordenación ou incluso de mellora ambiental, debendo estar claramente situadas en zona de protección e asegurar esa protección incluso en zonas urbanas. O regato de Longán (Coiro), na cartografía aparece sen área de policía algunha, o mesmo que o regato da Salgueira (Darbo), o que alimenta a lagoa de Vilariño, un en Punta Alada e algún máis.
· A protección real dos bosques e masas arbóreas costeiros. Non aparecen delimitadas as zonas de bosque nin recollida a importancia destes ecosistemas como soutos, carballeiras, vexetación de ribeira, etc. De feito si había marcados bosques na primeira cartografía, desaparecendo tras as “consultas” aos concellos. É necesario establecer un plan de actuación sobre os bosques costeiros para a recuperación de especies autóctonas e outra das actuacións precisas debería ser a eliminación das especies alóctonas, prestándolle especial atención á presenza de especies invasoras, tal e como recollen a Lei 9/2001 de 21 de agosto de Conservación da Natureza e a Lei 42/2007 de 13 de decembro do Patrimonio Natural e da Biodiversidade. Debe prohibirse a construción de novas sendas onde non sexa estritamente necesario e naqueles espazos boscosos máis sensibles e mellor conservados, limitando as intervencións a lugares degradados ou moi alterados e explicar ben cales son eses criterios que explican a necesidade. Importantes bosques como o bosque de ribeira de Liméns queda en zona de mellora ambiental sen apenas protección ou a reserva botánica do Salgueirón e o xardín de Don Paco que figuran cunha simple protección costeira ou o antigo e importante Bosque das Andias (Coiro) que desaparece en zona urbana ou os importantes bosques do val de Coiro, en área de ordenación, como tamén acontece co Bosque Encantado (Aldán) e bastantes máis, protexidos na primeira cartografía.
· A protección real das nosas praias e da marxe costeira. No POL fálase da construción de instalacións imprescindibles para a creación de paseos marítimos e non se delimita claramente onde poden facerse e baixo qué límites. Non hai unha diferenciación atendendo ao tipo de uso que se lle dea ao solo, se son solos urbanos, rústicos de especial protección, etc.  O tipo de paseo costeiro, material empregado na construción e zonas onde se pode levar a cabo debe estar ben delimitado. Hai que lembrar que a lei de Costas prohibe os paseos na ribeira do mar (art. 44.1). Unha intervención deste tipo nunca debe alterar a dinámica litoral, nin impedir a libre circulación da area polo acción do vento. Os paseos en espazos naturais deberán estar limitados o máis posible, tendo como única función a de evitar a degradación do ecosistema dunar ou da vexetación existente.

· Solicitamos se estude e mude a clasificación das  praias naturais, xa que se recoñecen así aquelas afastadas dos núcleos de poboación e con difícil acceso e uso reducido e deixan fora desa clasificación todas aquelas que se atopen dentro dos límites de un espazo protexido o que permitiría a súa urbanización. A clasificación de periurbana permite máis intervencións que nas praias rurais ou naturais, solicitamos a modificación da clasificación das seguintes: Area de Bon (rural), Menduíña (rural), Francón (rural), Areacova (rural),Cova da Balea (natural), A Testada (rural), Arneles (rural), Estropeiros (natural), Alada (natural), Barra (natural), Viñó (natural), da Masa (natural), os Castros (natural), Area das Moscas (non figura)(natural), Temperáns (natural), Liméns (rural), de Portomaior (santa Marta) (rural),Area Milla (rural), Das Colchas (do Medio) (rural), Congorza (rural), punta Balea (non figura)(periurbana), da Cheminea (non figura)(periurbana), do Salgueirón (non figura)(periurbana), dos Alemáns (natural), Illa das Ratas (natural) Canabal (rural)...
·  Solicitamos  unha protección real das praias e os ecosistemas dunares, atendendo a criterios ambientais e non especulativos. Unha protección que garanta a súa conservación a longo prazo e que permita a recuperación das zonas costeiras degradadas.
· Solicitamos que se establezan  espazos mariños de protección e reserva. A protección do hábitat onde viven as especies mariñas é unha das mellores ferramentas que garante a recuperación de poboacións expostas a unha importante explotación ou á destrución dos seus lugares de alimentación, reprodución ou repouso.

· Solicitamos que a conservación de praias e dunas debe ser un dos obxectivos prioritarios de calquera actuación, por ser estas un tipo de hábitat natural de interese comunitario que especificamente recollen a Directiva 92/43/CEE e a Lei 42/2007 do Patrimonio Natural e da Biodiversidade.
· Solicitamos a clasificación como zonas a recuperar e a reversión a dominio público de todas as usurpacións cometidas en areais e dunares, como poden ser as construcións no Areal de Rodeira, Vilariño, porto de Aldán etc, así como asegurar a continuidade e protección das praias anexionadas irregularmente pola Autoridade Portuaria de Vigo : praia do Salgueirón, da cheminea e de punta Balea
· Coas sendas patrimoniais preténdese a posta en valor dos elementos patrimoniais costeiros dun xeito respectuoso e non traumático. O uso, xestión e posta en servizo deberan ter como prioridade as necesidades municipais e os usos que mellor se relacionen co medio. A cartografía do POL ignora total e incomprensiblemente os elementos patrimoniais e as súas preceptivas áreas de protección (si existían na primeira cartografía).
· Solicitamos a redacción dun catálogo completo de elementos patrimoniais e a súa inclusión na cartografía co correspondente perímetro de protección. Por citar só algúns castros, xacementos, petroglifos, fontes, hórreos, arquitectura mariñeira, peiraos, arquitectura industrial, salgazóns, muíños, etc, etc 
· A protección real dos espazos protexidos. Débese prohibir a creación de calquera tipo de infraestrutura , tanto sexa viaria como residencial ou de servizos,  nestas zonas. No POL fálase de que hai que dar a coñecer os valores dos espazos protexidos pero non especifica cómo nin delimita claramente que tipo de actuacións se farán para os dar a coñecer deixando unha vez máis a porta aberta a calquera tipo de actuación urbanística ou de infraestruturas. É necesario coidar tamén , as inmediacións  destes espazos protexidos onde calquera actuación ten repercusións graves sobre o conxunto do espazo. O POL non ten en conta o estatus de protección que deben ter tódolos espazos recollidos na proposta de Rede Natura 2000, xa que, a máis tardar o 7 de decembro de 2010, tódolos LIC do litoral galego (a totalidade dos propostos na Rede Natura) deberán estar declarados como ZEC en base á directiva hábitats. Estas zonas de especial conservación deberán contar cun estrito garante de conservación medioambiental, incluíndo, entre outros, franxas de amortecemento que minimicen os impactos sobre os LICs/ZECs, que para nada se ten en conta, nin tan sequera de pasada, no desenvolvemento deste POL.
· Solicitamos a inclusión das adecuadas zonas de amortecemento e o respecto estrito do espírito da Directiva 92/43/CEE. 

· Solicitamos a ampliación da rede natura actual e o establecemento de espazos mariños de protección e reserva.
· Solicitamos a inclusión como espazos protexidos das áreas completas dos espazos Cabo Home 6b e Carballeira de Coiro 20 do Rexistro Xeral de Espazos Naturais de Galicia creado polo decreto 82/1989.
· Dentro do POL prohíbense os novos crecementos illados pero se contempla a excepción de: solos industriais ou de equipamentos, que poderán efectuarse se cumpren con condicións de accesibilidade e “prevén e minimizan” os efectos negativos sobre o territorio. Isto o que fai e dar a posibilidade de conceder permisos para unha serie de actividades “autorizábeis”, aínda que infraestruturas previstas en proxectos sectoriais como piscifactorías e parques eólicos, se declaran exentas de esa autorización previa. No POL fálase simplemente de  que se fará de “xeito excepcional” pero tamén que atenderá “aos obxectivos da política sectorial”, deixando o artigo totalmente ambiguo e sen por límites claros a este tipo de infraestruturas. 
· Solicitamos que se eliminen esas excepcións e se prohiba a creación de áreas para a localización de instalacións e dotacións (correspondentes a plans sectoriais), respectando os límites marcados polas distintas figuras de protección.  

· No POL precísase que nas áreas protexidas poderanse autorizar a rehabilitación de edificios preexistentes (sen marcar límites como valor cultural do edificio, tipo de rehabilitación, usos, etc) tamén que se poderá (de xeito específico) dar autorización a explotacións acuícolas e marisqueiras, deportivas, socioculturais, recreativas, baño, talasoterapia, augas termais, etc.

· Solicitamos unha maior concreción e menor ambigüidade nos termos destas autorizacións e que nas zonas que teñan un  valor ambiental, cultural ou paisaxístico a protexer non se permitan este tipo de actuacións, mantendo sempre que sexa posible o seu caracter público e de libre acceso.
· No POL precísase que na zona clasificada como de mellora ambiental ou paisaxística o catálogo de actuacións que se poden autorizar permite facer as construcións ou instalacións necesarias para o desenvolvemento de empresas agrarias ou gandeiras; edificacións necesarias para o bo desenvolvemento e explotación do marisqueo e da acuicultura,  construcións e rehabilitacións destinadas a turismo rural, edificacións para educación ambiental e escolas agrarias, etc..Permite tamén cambios de uso a residencial de edificacións clasificadas como de interese. Parece evidente que ningún destes usos pode supoñer unha mellora nin ambiental nin paisaxística.
· Solicitamos a definición dunha normativa específica respectuosa co medio e a paisaxe para este tipo de novas edificacións, que se manteña no posible o caracter público das edificacións clasificadas de interese e que non se permita que a excepcionalidade residencial sexa utilizada como pretexto para a especulación.
· Solicitamos a anulación da descarada modificación dos planos realizada antes desta exposición pública, que converte gran parte das zonas de protección da primeira cartografía en zonas de mellora ambiental, pasando a ser de ordenación as que antes eran de mellora ambiental.
· No POL presentado, ás zonas declaradas de ordenación non se lles asegura protección algunha xa que o seu grao de protección e tipo de actuacións virá definido nun futuro por acordos cos concellos e polas necesidades de crecemento dos mesmos.
· Solicitamos un estudo rigoroso das necesidades reais e previstas de vivenda para establecer un máximo de edificabilidade segundo as zonas e asimesmo un máximo de edificabilidade en segunda vivenda que respecte a identidade e cohesión social das diferentes zonas.

· Solicitamos a aplicación estrita dos artigos 45, 46 e 47 da Constitución española “regulando a utilización do solo dacordo co interese xeral para impedir a especulación” e aténdose as consecuencias penais que puideran supoñer a súa falla de aplicación.
· Solicitamos que non sexan consideradas como de ordenación zonas de montes con cualificación forestal, importantes polo seu compoñente ambiental, social e paisaxístico. Concretamente denunciar a inclusión como áreas de ordenación das zonas de monte presentes no desbotado Convenio de Aldán, que pretendía recualificar amplas zonas do Monte Varalonga e das ladeiras do Borrallido.
· Nas zonas cualificadas como corredores considéranse permitidas actuacións como reforma e utilización residencial de edificacións tradicionais e compatibles actuacións tales como  a realización de recheos, socalcos, infraestruturas hidráulicas (minicentrais), obras para actividades deportivas e socioculturais, infraestruturas de tratamento de residuos, estaleiros, paseos... Esta figura utilízase amplamente para “protexer” cauces fluviais e bosques de ribeira.
· Solicitamos unha forte restrición nos usos permitidos e compatibles, a inclusión dos corredores grafiados na primeira cartografía ( Val de Liméns, val de Area Milla, val de Darbo, regato de Arneles, etc..)presentada e a protección real de estas importantes áreas e moi concretamente as que afectan á Lagoa de Vilariño, ós bosques de ribeira do val de Coiro, ó Bosque Encantado de Aldán, ó val de Erbello e o val de Darbo.
· Nas zonas cualificadas como espazos de interese considéranse compatibles actuacións tales como parques de maquinaria forestal, gasolineiras, antenas, obras para actividades deportivas e socioculturais, infraestruturas de tratamento de residuos, instalacións para augas termais ou deportes náuticos....A maior parte dos montes teñen unicamente esta cualificación
· Solicitamos unha maior rigorosidade na definición de usos de todas as figuras de clasificación, e unha atención preferente ao paisaxe en si mesmo, do que os montes costeiros son parte fundamental. Solicitamos unha protección máis efectiva e que figuren no catálogo de espazos de interese paisaxístico os seguintes:

· A ría de Aldán como conxunto

· A costa dende Menduíña ate Cabo Udra (LIC Udra)

· O esteiro de Aldán e Vilariño

· Monte Borrallido

· A península do Hio no seu conxunto

· Monte Raviñaldes

· Monte Castro

· Dunar de Nerga-Viñó-Barra

· Val e dunar de Liméns

· Monte Varalonga e Outeiro da Raposa

· Serra Castelo.Fials-Magdalena-Liboreiro

· Serra de Ermelo e Carballeira de Coiro (Carballeira de Coiro 20)

· Val de Darbo

· Val de Coiro

· Serra Nacente e Poniente

· Costa dende Punta Balea ate Nerga (Espazo Cabo Home 6b)

· Costa dende Punta Rodeira ate O Con

· Monte dos Remedios

· Monte Ramil

· Monte Paralaia
· O POL especifica que nas zonas con tratamento específico como son os núcleos tradicionais costeiros (asentamentos tradicionais) poderán darse novos crecementos urbanísticos se as necesidades de crecemento do concello así o establecen e somentes se pon como límite “un marco de desenvolvemento equilibrado e sostible”. 
· Solicitamos que os límites de crecemento e expansión deses enclaves costeiros estean ben delimitados con criterios rigorosos e respectuosos co entorno natural e social e non queden ao libre albedrío da administración competente xa que o termo de desenvolvemento equilibrado e sostible é demasiado amplo e ambiguo. Bótase de tódolos xeitos de menos na enumeración os seguintes: Bon, Menduíña, Gandón, Pinténs, Vilanova, Donón, Nerga, Liméns, Santa Marta, O Seixo, Balea, O Forte, San Pedro, Coiro, A Pedreira,Tirán...
· O noso territorio é rico en recursos xeológicos, cousa que fai que as minas e canteiras broten ou pretendan brotar por todas as partes, como mostra O Courel, O Seixo, Pico Vello, etc.. Deben delimitarse as zonas nas que non se poidan desenvolver estas actividades altamente destrutivas do territorio, establecendo zonas de prohibición que non poidan ser modificadas por ningunha outra normativa nin interese puntual. No caso do litoral esta prohibición, tendo en conta o seu impacto no medio, na socioeconomía e na paisaxe, debera ser total.
COMENTARIO FINAL:
O Plano de litoral publicado o día 30/07/2010 no DOGA é unha máis dun conxunto de normativas publicadas ou aprobadas ao longo deste ano (como a modificación parlamentaria da lei do solo, as Directrices de Ordenación do Territorio -DOT-, outras xa tramitadas en anos anteriores, Plan acuícola, Lei da Minería, Plan director de portos deportivos, plans de estradas e outras que nos veñen enriba como o plan hidrolóxico da conca Galicia-costa.
Primeiro neste último ataque ao territorio foi a modificación da lei do solo, que entrou en vigor o día 21 de abril de 2010, unha das máis importantes para o País xa que é quen regula os usos ordinarios do solo para todo o territorio e, por tanto, condiciona a ocupación do mesmo e é a base do  ordenamento urbanístico. A modificación desta lei pretende abrirlle as portas á legalización de todas as desfeitas que se queiran presentar no País: preténdese aumentan o poder dos concellos en materia urbanística, ampliar o concepto de núcleo rural (histórico-tradicional, mixto/complexo, e admitindo máis e distintos usos); permitir aos PXOMs demoler muros tradicionais e corredoiras así como máis edificacións en solo rústico e a demolición daquelas obras que segundo eles non presenten un especial valor arquitectónico; abrir a posibilidade de instalar plantas de acuicultura ou de xeración de enerxía en solo rústico de especial protección, entre eles, espazos naturais e rede natura, etc, etc.
Pretenden obviar a avaliación de impacto ambiental para as explotacións mineiras e permitir tamén, a legalización de todas aquelas edificacións fora de ordenación existentes antes do 01/01/2003. Agardamos que a existencia dunha comisión bilateral goberno central/Xunta de estudo da modificación leve as cousas de novo ao seu sitio.
Despois viñeron as DOT, que propoñen un modelo territorial con graves efectos para o territorio. Sistema de asentamentos mediante Rexións Urbanas, Áreas metropolitanas e Áreas urbanas que implica a expansión urbana sobre o rural e a súa desnaturalización; “articulan” o territorio mediante estradas de alta capacidade, ignorando o transporte público intermodal; que suporía a destrución da cultura e dos sinais de identidade do País ao provocar a destrución do seu soporte material, da súa pegada histórica, rachando co que nos define como País, e co xeito propio de vivir e ser.
Agora está en estudo o plan hidrolóxico da cunca Galicia-Costa, que prevé construír 33 novos encoros nos vindeiros 5 anos e que coa publicación deste plan no DOGA se levanta o veto a construír máis encoros que saíra da iniciativa lexislativa popular “en defensa dos ríos” aprobada polo parlamento galego no 2005 e deslexitimada agora. 
A isto debemos sumar outros plans e proxectos cunha grande incidencia territorial  como os plans e proxectos sectoriais, o plan eólico , o plan director de estradas, os plans sectoriais de redes viarias , os plans de ordenación municipal, etc.

O POL, como dixemos, é unha máis desas normativas que se ven a sumar á desfeita do País. Normativas pensadas, ideadas e preparadas para entregar o que é patrimonio de todos e todas ás mans do capital con todas as súas facianas. 
Varias e importantes foron as cousas que mudaron desde o primeiro borrador antes de o mandar aos concellos ata este que nos chega as mans. Entre elas podemos citar a supresión dos ámbitos de protección de bosque, así como o de protección ecolóxica; as áreas inicialmente coñecidas como protección de corredor pasaron agora a chamarse corredor ecolóxico modificando os usos posibles neles; múdanse proteccións de corredor por espazos de interese e faise una intensiva modificación da cartografía que converte gran parte das zonas de protección da primeira cartografía en zonas de mellora ambiental, pasando a ser de ordenación as que antes eran de mellora ambiental.
A nosa costa leva anos xestionándose como un espazo económico onde as industrias da construción e do turismo marcan as pautas de uso e explotación. A falta dunha aposta clara por unha protección real e efectiva do noso litoral  están a provocar a perda irreparable do noso patrimonio e deixan un legado insostible para as xeracións vindeiras.  

Galiza posúe un litoral privilexiado que debería gozar dunha protección real e efectiva, sen embargo as políticas que se desenvolven son de costas ao mar, sen considerar que a protección e conservación da nosa costa é un dos nosos maiores activos. A costa galega xestiónase como un espazo económico onde a conservación, recuperación e protección do espazo litoral queda nun segundo plano ante os intereses económicos e especulativos.
Políticas de proliferación de instalacións naútico-deportivos, aterramentos inxustificados, instalación de empresas contaminantes en primeira liña de costa, falta dun sistema de saneamento real e eficaz,  substitución da pesca e marisqueo tradicional por produción industrial en terra, urbanismo sen sentido ,etc son soamente algúns dos males que están atacando a nosa costa.

Posicionamento ante o plan de litoral que se nos presenta:

O Plan de Ordenación do Litoral que se nos presenta e un plan insostible e está baseado na destrución da maior parte do noso litoral. Trátase dun xeito de entender e deseñar o territorio totalmente mercantilista e privatizador que para nada ten en conta o coidado e conservación do mesmo. O modelo de POL que precisamos non é este. Sería un modelo que ampliara e respectara o noso patrimonio natural e cuxo eixo central fora o respecto ao medio mariño e terrestre e que asegurara a supervivencia dos nosos sectores produtivos tradicionais e a vital soberanía alimentar. Galiza debe ser pensada no seu conxunto, desde unha perspectiva de ordenamento integral do  territorio onde se definan criterios para a correcta protección do medio natural e cunhas miras amplas no tempo, xa sabemos as consecuencias da burbulla urbanística, a desigualdade e inxustiza que provoca e a destrución irreversíbel de recursos que provoca. Os recursos do planeta, e polo tanto os do noso País, son limitados e esta carreira de depredación e espolio é un camiño promovido por algúns, irracional, ilegal e que non leva a ningures, soamente cara a hipotecar o noso futuro común para beneficio inmediato de algúns..
A aprobación deste plan de ordenación do litoral provocaría graves efectos ambientais e culturais. Suporía a destrución ambiental, biolóxica, hidrolóxica, xeolóxica e paisaxística do territorio. A destrución dos nosos oficios e xeitos de vida vencellados ao territorio. Está feito de costas á cidadanía e sen ter en conta para nada aos cidadáns e aos movementos sociais durante toda a fase de elaboración. É un plan prexudicial para o País que suporía a hipoteca e destrución do noso futuro. 
Na presentación do POL, na parte chamada multimedia, hai un pequeno vídeo que di o que se escribe a continuación:
“Este é o meu legado fillo, déixoche as praias e os vales, os campos e os pobos coas súas xentes, déixote dunas, ríos e cantís.

Lembra que nada de isto é teu, cóidao mellor do que eu o fixen, respéctao, protéxeo e cando te vaias deixa aos teus fillos un lugar do que te sintas orgulloso.

Tamén deixo instrucións , non as ignores, son tan boas como necesarias, quizás aínda esteas a tempo de aprender dos meus erros. Tes sorte fillo, co tempo comprenderás que herdaches unha fortuna.
O litoral é o noso legado”.

Pedímoslle aos responsables deste plan que escoiten esas palabras, e que actúen en consecuencia co que aí nos contan. Que actúen con ética e atención á legalidade vixente, porque a día de hoxe e co plan presentado, esas son palabras valeiras. 
Pedímoslle que non mintan, non enganen, non xoguen coa sensibilidade da xente do País. Que este pobo, o noso pobo, merece un respecto maior. Un goberno que engana e minte ao seu pobo non se merece estar á fronte deste e será responsable dos efectos das súas accións.
Pensamos que aos responsables deste plan deberían ter en conta o exposto ao longo desta alegación e facer unha reflexión antes de continuar adiante con este plan cuxas consecuencias ambientais e sociais poderían resultar irreversíbeis.
Por todo isto solicitamos desde a rede de colectivos  Foro Social de Cangas (formada por 22 colectivos do concello de Cangas):
A RETIRADA INMEDIATA DESTE PLAN DE ORDENACIÓN DO LITORAL E O INICIO DUN NOVO REDACTADO COA ADECUADA PARTICIPACIÓN PÚBLICA
Que se abra un proceso público, democrático e participativo no que entre todos e todas os galegos/as poidamos deseñar un plan de protección e coidado efectivo do noso litoral, no que se incluirían as solicitudes incluídas nesta alegación.

                                                                                    Asdo:

No meu propio nome e en nome e representación da rede de colectivos Foro Social de Cangas.
